
EH Bildu Nafarroa talde parlamentarioko Adolfo Araiz Flamarique jaunak honako galdera hauek aurkezten dizkio Legebiltzarreko Mahaiari, izapidetu ditzan, eta Kultura, Kirol eta Turismo Departamentuak idatziz erantzun diezazkion:
Urte eta erdi igaro ondoren, Erriberriko paradorea berriro irekiko da maiatzaren 28an, behin eraikina eta haren instalazioak osorik birgaitzeko obrak bukatuta.
Sarrerako atean paradorearen berri ematen duen kartela ere berritu da, eta lehenago zeuden seinaleak kendu dira. Halatan, identifikazio-panel berri bat jarri da atearen ondoan. Bertan, "Paradoreak" identifikatzeko markaren azpiko aldean "Parador de Olite” testua jarri da, herriaren izen ofiziala ahaztuta: "Olite/Erriberri”, alegia.
Euskararen Foru Legearen 8. artikuluak xedatzen du Foru Komunitateko toponimoen izen ofiziala gaztelaniaz eta euskaraz izanen dela, bertan adierazten diren arauekin bat. Artikulu horren 2. apartatuak adierazten du Nafarroako Gobernuari dagokiola toponimo horiek zehaztea, Euskaltzaindiak txostena egin ondoren, eta horren berri emanen zaiola Nafarroako Parlamentuari.
Hartara, Nafarroako Gobernuak, 2009ko urtarrilaren 19ko akordioaren bidez, hainbat udalerriren izen ofizialak zehaztu zituen; besteak beste, Erriberrirena. Erriberriko Udalak berak eskatuta Nafarroako Gobernuak onetsitako izendapenaren arabera, gaztelaniaz Olite izatera igaro zen, eta euskaraz, berriz, Erriberri.
Hala dago jasota Euskarari buruzko abenduaren 15eko 18/1986 Foru Legearen 5.1 b) artikuluan, non eremu mistoan "Olite/Erriberri" udalerria dagoela adierazten baita.
Paradores de Turismo de España SME SA Estatuko merkataritza-sozietate gisa eratu zen. Turismoko paradoreak Estatuaren Ondareko ondasunak dira, TURESPAÑA-Espainiako Turismo Institutuari atxikitako ondarearen parte direnak, eta horietan estatu-sozietate horrek bere merkataritza-jarduera garatzen du. Beraz, Nafarroan dagoen Estatuko Administrazioaren menpeko enpresa bat da, udal-mugarteen erabilera eta izendapen ofiziala ere errespetatu behar dituena.
Hori guztia ikusita, honako galdera hauek aurkezten dira, idatziz erantzun dakien:
1. Departamentuak ba al daki Erriberriko paradorearen sarrerako panelean oker erabili dela herri horren izen ofiziala?
2. Departamentuak ba al du asmorik paradorearen titulartasuna duen enpresa publikoari paneleko izena zuzentzeko errekerimendurik egiteko, Olite/Erriberri izendapen ofiziala jaso dezan?

